
Caballero kontseilariak Estatuko Justizian egiteko dauden aldaketak aztertu ditu, Unibertsitate Konplutentseko Udako Ikastaro batean

Ostirala, 2008ko uztailaren 18a. Justiziak hainbat jatorri eta eskumen dituzten administrazioak eta pertsonak biltzen ditu, eta batzuetan, gaizki koordinatzen eta mailakatzen dira. Horixe bera adierazi zuen, atzo, Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak, Madrilgo Unibertsitate Konplutentseko Udako Ikastaro batean (“La Justicia en el siglo XXI: las reformas necesarias”).

Estatuko Justizian egin beharko liratekeen aldaketak aztertu zituen Caballerok, eta autonomia erkidegoek XXI. mendeko Justizian duten lekuari buruz mintzatu zen. Adierazi zuenez, “XIX. mendean, Estatu liberalak Justizia zerbitzua antolatu eta planta judiziala ezarri zuen, modu eraginkorrean, probintzien egitura berriari mimetikoki jarraituz. Ziur asko, garaiari zegokion Justizia sortu zuten orduan. Gaur egun, ordea, Justizia ez zaio ongi egokitzen egoera politiko-administratiboari. Beste kasu eta zerbitzu batzuetan eskumenen eskualdaketak modu argian eta eraginkorrean egin dituzte eta zereginak eta funtzioak banatu dituzte. Aitzitik, Justiziaren kasuan ez da horrelakorik gertatu”. 
Caballerok aipatu zuenez, herritarrek hainbat baliabide dituzte (giza baliabideak zein baliabide materialak) Justiziaren baitan. Epaileak, magistratuak, fiskalak, abokatuak eta prokuradoreak alde batera utzita, beste hainbat profesional ere badaude: idazkari judizialak, ofizialak, laguntzaileak, agente judizialak, auzitegiko sendagileak, psikologoak, gizarte langileak, itzultzaileak, poliziak eta kartzeletako langileak. Caballeroren iritziz, profesional horiek guztiak ongi egituratu eta funtzionatzeko beharrezkoa da zereginak modu argian eta behar bezala banatzea. 

Caballerok adierazi zuenez, ekonomiaren ikuspuntutik, Justiziak beste zerbitzu publiko batzuek baino baliabide gutxiago izan ohi ditu, beharbada Botere Betearazlearen erantzukizuna partziala delako. “Hartara, baliteke Botere Betearazleak joera izatea baliabide gehienak zuzenean kudeatzen dituen zerbitzuetarako erabiltzeko (osasuna, hezkuntza, azpiegiturak), eta joera txikiagoa izatea, berriz, Justizia finantzatzeko; izan ere, haren antolakuntzan lekuz kanpo dago”.  
Bitarteko nahikorik eza gorabehera, Justizia ez da eraginkorra, eta bertako langileen mendekotasun organiko eta funtzionalak areagotu egiten du eraginkortasun falta. Caballeroren ustez, beharrezkoa da Justiziaren independentzia eta haren antolakuntzan parte hartzen duten administrazioen zereginak definitu eta zehaztea. Zentzu horretan, Justiziaren arloko eskumenak dituzten erkidegoetako administrazioek (Ministerioarekin batera) esateko asko daukate, eta zeregin zehatza izan beharko lukete Justiziaren baitan. Bistakoa denez, horretarako beharrezkoa da antolakuntzaren kultura aldatzea, eta Botere Judizialeko zuzendaritza organoak (eta baita Justizia erakundeak ere) jurisdikzio funtziotik kanpo dauden gorabeheretan aritzea. Beharrezkoa da antolakuntzaren kudeaketan berariazko unitateak aritzea. Beharrezkoa da, gainera, Justizia Administrazioko langileak autonomia erkidegoetako langile bihurtzea. Izan ere, Caballeroren ustez, “Justizia Administrazioko gaur egungo langileen mendekotasun organikoa kaotikoa da”. Hartara, Bulego Judizialeko funtzionarioak Justizia Ministerioaren edo eskumena duen autonomia erkidegoaren mende daude, baina bigarren kasu horretan, ez dituzte kasuan kasuko administrazio autonomikoko langiletzat hartzen. Aldiz, beste langile batzuk (psikologoak, gizarte langileak, etab.), erkidegoetako funtzio publikoaren baitan daude. Caballeroren ustez, eraginkortasun publikorik ez duen sistema da hori. 
Bestalde, Caballeroren iritziz beharrekoa da prozedurak aldatzea. Esaterako, oraindik ere idazkari judizialak dira fede publiko judizialaren gordailuzain bakarrak, eta gaur egun sinadura digitalak izapideen eta jakinarazpenen osotasuna eta aldaezintasuna bermatzen dituela kontuan hartuta, zaharkituta dagoen alderdia da hori. “Gainera, idazkari judizialen estatutu zaharkituaren arabera, liburu eta erregistro asko arteztu behar izaten dituzte, eta horrek ez du zentzurik Justiziaren Lurralde Kudeatzailetzak sortu zituztenetik, eta batik bat, zerbitzu informatiko egokietan jatorria duten datu base fidagarriak ezarri zituztenetik”. 
“Zerbitzu publikoetako buru gisa eskuratu dudan eskarmentuari jarraiki, axioma moduan ikusten dut buru funtzionala eta buru organikoa desberdinak direnean arazoak biderkatu egiten direla. Horregatik, susmo antzuak alde batera utzi, prozesuko parte-hartzaile bakoitzaren zereginak argi eta garbi mugatu, hierarkia ildo argia sortu, eta parte-hartzaile bakoitzaren funtzioari dagozkion erantzukizunak zehaztu behar ditugu. Bulego Judiziala antolatu eta ordaintzen duena Estatuko Administrazioa edo Administrazio Autonomikoa bada (giza baliabideei eta baliabide materialei dagokienez), lana antolatu eta agintzeko ahalmena ere Administrazio horrek izan beharko luke”. 
Laburbilduz, Justizia Administrazioak ongi funtzionatuko badu, Administrazioak langileak modu eraginkorrean antolatzeko aukera behar du. Justizia aldatzeko, gainera, beharrezkoa da langileak autonomia erkidegoei eskualdatzea, legezko erreserbarik gabe, eta autonomia erkidego bakoitzaren baitan Justiziaren arloko langileak bateratzea, eginkizunak eta egoera juridiko-administratiboa gorabehera. 

Caballero kontseilariak azaldu duenez, azkenik, Justizia zerbitzua antolatzeko prozedura judizial elektronikoa erabiliko da, halabeharrez, etorkizunean, eta bitarteko telematiko eta informatikoek burokrazia arintzea ahalbidetuko dute. Gaur egun, elektronika segurua da, eta zorroztasunez lan egitea ahalbidetzen du, Justiziaren arloko izapide eta eskubide guztiak bermatuta. 

Bulego Judizial berria abian jarri eta teknologi aberriak (prozedura juridiko elektronikoa) modu eraginkorrean ezartzeko, prozedura juridikoak eta Estatuko auzibide sistema osoa sakon berrikusi behar dira. Hartara, akats burokratikoei (izapideak luzatzen dituzten prozesuak) eta jarduera modu zaharrei (hainbat eginbide) aurre egin ahal izanen zaie; izan ere, prozesuaren garapena oztopatzen dute. 

Kontseilariak gaineratu zuenez, ebazpen judizialekin zerikusia duen guztia ere aldatu behar da, ebazpenak bizkor eta modu eraginkorrean gauzatu daitezen lortzeko. 

Hori guztia egiteko, Caballerok adierazi zuenez, aldebakarrezko esku-hartzeak saihestu behar dira. Beharrezkoa da Justiziarekin zerikusia duten alderdi guztiek batera lan egitea (politikoak eta Justiziaren arloko profesionalak eta erakundeak, Estatukoak zein autonomikoak), elkarlanean, leialtasun osoz, eta protagonista izaten saiatu gabe. 

